
Azərbaycan Milli Kitabxanasının 
beynəlxalq əlaqələri genişlənir

�� Son 15 ildə həyata keçirilən uğurlu dövlət 
siyasəti sayəsində Azərbaycanın milli-mənəvi 
dəyərlərinin mühafizəsi və təbliği istiqamətində 
əhəmiyyətli addımlar atılmış, ədəbiyyatımızın, 
tariximizin, maddi sərvətlərimizin ölkə 
hüdudlarından kənarda tanıdılması işləri xeyli 
gücləndirilmişdir. Azərbaycan dövlətinin Birinci 
vitse-prezidenti Mehriban xanım Əliyevanın, 
Heydər Əliyev Fondunun məqsədyönlü fəaliyyəti 
nəticəsində bu sahədə böyük uğurlar qazanılmışdır. 
Azərbaycan mədəniyyəti nümunələrinin UNESCO-
nun Qeyri-Maddi Mədəni İrs Siyahısına daxil 
edilməsi, xarici ölkələrdə keçirilən irimiqyaslı 
mədəniyyət tədbirləri, bir sıra ölkələrdə görkəmli 
mədəniyyət və ədəbiyyat xadimlərimizin 
yubileylərinin keçirilməsi, abidələrinin ucaldılması 
və digər tədbirlər Azərbaycan mədəniyyətinin 
beynəlxalq miqyasda təbliğində əhəmiyyətli rol 
oynamışdır.

Azərbaycan həqiqətlərinin, 
ölkəmizin sürətli iqtisadi 
yüksəlişinin xaricdə təbliği ilə 
əlaqədar ölkəmizin ən vacib 
mənəviyyat mərkəzləri qar-
şısında qoyduğu vəzifələrə 
uyğun olaraq, Azərbaycan Milli 
Kitabxanası da son illər milli 
mədəniyyətimizin, milli-mənəvi 
dəyərlərimizin, ədəbiyyatımızın 
ölkə hüdudlarından kənarda 
təbliğini gücləndirmək məqsədilə 
beynəlxalq əlaqələrini xeyli 
genişləndirmişdir. Milli kitab-
xananın beynəlxalq əlaqələri bir 
neçə istiqamətdə inkişaf edir və 
burada əsas iş dünya ölkələrinin 
milli kitabxanaları ilə qarşılıq-
lı əlaqələrin yaradılmasından 
ibarətdir. Kitabxanamız son on beş 
il ərzində dünyanın 34 ölkəsinin 
milli kitabxanası ilə qarşılıqlı 
əməkdaşlığa dair müqavilələr 
imzalamışdır və onlar uğurla 
həyata keçirilir. Bu kitabxanala-
rın sırasında Amerika, Asiya və 
Avropanın ən zəngin kitabxanaları 
– ABŞ-ın Kaliforniya Universiteti-
nin Kitabxanası, eləcə də Avstriya 
Milli Kitabxanası, Almaniya Milli 
Kitabxanası, Çexiyanın, Rusi-
yanın, Belarusun, Macarıstanın, 
Slovakiyanın, Çinin, Qazaxısta-
nın, Özbəkistanın, İordaniyanın, 
Misirin, Latviyanın, İranın və 
digər ölkələrin milli kitabxanaları 
vardır. Qarşılıqlı əməkdaşlığa dair 
memorandumlarda beynəlxalq ki-
tab mübadiləsi, informasiya resus-
larının və mütəxəssislərin təcrübə 
mübadiləsi kimi məsələlər, 
sərgilərdə, elmi konfranslarda 
və simpoziumlarda, treninqlərdə 
iştirak, qarşılıqlı ezamiyyətlər və 
s. məsələlər öz əksini tapır. 

UNESCO-nun kitabxa-
nalar arasında beynəlxalq 
kitab mübadiləsinin həyata 
keçirilməsinə dair 1959-cu ildə 
qəbul etdiyi konvensiyaya mü-
vafiq olaraq, milli kitabxanamız 
dünyanın 64 ölkəsinin kitabxanası 
ilə qarşılıqlı beynəlxalq kitab 

mübadiləsini həyata keçirir və 
bu yolla son 15 il ərzində dünya 
kitabxanalarından alınmış və 
dünya kitabxanalarına göndərilmiş 
kitabların sayı xeyli artmışdır. 
Milli kitabxanamız bu yolla özü-
nün əsas funksiyalarından birini 
– dünya ölkələrində Azərbaycana 

dair çap olunmuş kitabların və 
Azərbaycan müəlliflərinin bütün 
əsərlərinin toplanması işlərini 
uğurla həyata keçirir. Bugünədək 
kitabxanamız bu yolla xarici 
ölkə kitabxanalarından 700 min 
nüsxəyədək kitab və digər nəşrlər 
almışdır. Eyni zamanda, milli 
kitabxanamız dünya kitabxanala-
rına Azərbaycanın mədəniyyətinə, 
iqtisadiyyatına, tarixinə, coğ-
rafiyasına, ədəbiyyatına, ayrı-
ayrı yazıçı və şairlərinə dair 1 
milyon nüsxəyədək ədəbiyyat 
göndərmişdir.

Milli kitabxananın beynəlxalq 
əlaqələrinin güclədirilməsində 
Bakıda keçirilən beynəlxalq kitab 
sərgilərinin və milli kitabxana-
nın hər il böyük uğurla təmsil 
olunduğu beynəlxalq kitab 
sərgilərinin də böyük əhəmiyyəti 
vardır. 2009-cu ildən hər iki ildən 

bir keçirilən Bakı Beynəlxalq 
Kitab Sərgisində hər il ondan 
artıq milli kitabxana iştirak 
edir. Bu kitabxanalar nümayiş 
etdirdikləri kitabları Azərbaycan 
Milli Kitabxanasına hədiyyə 
verirlər. Ötən il ölkəmizdə artıq 
V Bakı Beynəlxalq Kitab Sərgi-
Yarmarkası keçirilmişdir və bu 
sərgilər zamanı kitabxanamıza 
bütövlükdə 6 min nüsxədən çox 
kitab hədiyyə olunmuşdur.

Bu sərgilərin digər bir özəlliyi 
də ondadır ki, həmin beynəlxalq 
sərgilərdə iştirak edən hər bir 
ölkə kitabxanasının fondlarında 
mühafizə olunan Azərbaycanla 
bağlı qiymətli materialların və 
əlyazmaların sərgiləri də təşkil 
olunur və sonda həmin mate-
rialların surətləri və elektron 
versiyaları disklərə yazılaraq milli 
kitabxanaya bağışlanır. 2009-cu 
ildən indiyədək Rusiya, Estoniya, 
Çexiya milli kitabxanalarının və 
B.Yeltsin adına Sankt-Peterburq 
Prezident Kitabxanasının fond-
larından sərgilər təşkil olunmuş 
və sonda Azərbaycana dair 
qiymətli sənədlərin, əlyazmaların, 
xəritələrin surətləri milli kitab-
xanaya hədiyyə olunmuşdur. 
Bu yolla indiyədək dahi Nizami 

Gəncəvinin “Xəmsə”sinin XVI 
əsrə aid nadir əlyazmasının, XIX 
əsrə aid Azərbaycanın xəritəsinin, 
respublikamızın tarixi ilə bağlı 
digər qiymətli sənədlərin surətləri 
ölkəmizə gətirilmişdir.

Azərbaycan Milli Kitabxa-
nası 10 ildən artıqdır ki, hər il 
Mədəniyyət və Turizm Nazir-
liyi ilə birlikdə xarici ölkələrdə 
keçirilən 10-12 beynəlxalq kitab 
sərgisində iştirak edir. İndiyədək 
kitabxanamız ənənəvi Frankfurt, 
London, Turin, Moskva, Tehran, 
Təbriz, Budapeşt, Praqa və digər 
şəhərlərdə keçirilən sərgilərdə 
ölkəmizi uğurla təmsil etmişdir. 
Bu sərgilərdəki ekspozisiyalarda 
nümayiş olunan ədəbiyyat sonda 
ya həmin ölkədəki səfirliyimizə 
və universitetlərə, ya da həmin 
ölkələrin milli kitabxanalarına 
hədiyyə olunur. Kitabların bir 

hissəsi isə sərginin bağlanışı günü 
sərgi iştirakçılarına da payla-
nır. Bütün bunlar Azərbaycanın 
mədəniyyətinin, tarixinin, 
ədəbiyyatının, Azərbaycan reallıq-
larının təbliği yolunda atılan əməli 
addım hesab oluna bilər.

Azərbaycan Milli Kitabxa-
nasının beynəlxalq əlaqələrindən 
danışarkən bir sıra beynəlxalq 
təşkilatlarla birlikdə xarici 
ölkələrdə keçirilən tədbirlərdən 
ilk növbədə danışmaq lazım-
dır. Bu sırada Beynəlxalq Türk 
Mədəniyyəti Təşkilatı – TÜRK-
SOY ilə birlikdə bütün türkdilli 
ölkələrdə keçirilən tədbirləri 
xüsusilə qeyd etməliyik. On 
ildən artıqdır ki, Azərbaycan 
Milli Kitabxanasının TÜRKSOY-
la birlikdə türk dünyasının 
görkəmli xadimlərinin xatirəsinin 
əbədiləşdirilməsi məqsədilə həm 
Azərbaycanın və həm də digər 
türkdilli ölkələrin ədəbiyyat 
və mədəniyyət xadimlərinin 
yubileylərinin keçirilməsi 
ənənə halını almışdır. Niza-
mi Gəncəvinin, M.P.Vaqifin, 
M.F.Axundzadənin, Üzeyir 
Hacıbəylinin, Qara Qarayevin, 
Səməd Vurğunun, Bəxtiyar 
Vahabzadənin, İlyas Əfəndiyevin, 
türk dünyasının görkəmli 
nümayəndələrindən Yunus 
Əmrənin, Abdulla Tukayın, 
Məhdumqulu Fəraqinin, Yusif 
Balasaqunlunun, Mahmud Qaşqa-
rinin, Zəki Validinin, Qaysın Qu-
liyevin və başqalarının yubileyləri 
həm Bakıda və həm də Ankarada 
və İstanbulda, Astanada və Tür-
küstanda, Bişkekdə və İssıkkulda, 
Daşkənddə və Aşqabadda, Ufada 
və Kazanda, digər şəhərlərdə 
müvəffəqiyyətlə keçirilmişdir. 
Bütün bu yubileylər müvafiq 
kitab və foto-sərgilərlə, kitab 
təqdimatları, şeir gecələri, elmi 
konfranslarla və digər tədbirlərlə 
müşayiət olunmuşdur. Bu tədbirlər 
çərçivəsində “TÜRKSOY Ki-
tabxanası” seriyasından Bəxtiyar 
Vahabzadənin, Molla Pənah 
Vaqifin, Məhdumqulu Fəraqinin, 
Yunus Əmrənin, Zəki Validi-
nin və digərlərinin əsərlərindən 
ibarət kitabların nəşr olunaraq 
təqdimatlarının keçirilməsi də bir 
ənənəyə çevrilmişdir. Ötən ilin so-
nunda ölkə başçısının sərəncamına 
müvafiq olaraq, görkəmli 
Azərbaycan şairi M.P.Vaqifin 
300 illik yubileyi TÜRKSOY-la 
birlikdə Ankarada, İstanbulda, 
Sakaryada, Astanada, Türküstanda 
böyük uğurla keçirilmişdir. 

Azərbaycan Milli Kitabxanası 
Mədəniyyət və Turizm Nazir-
liyi ilə birlikdə xarici ölkələrdə 
təşkil olunan beynəlxalq kitab 
sərgilərində də respublikamızın 
ictimai-mədəni həyatı ilə bağlı 
müxtəlif tədbirlər keçirməklə 
Azərbaycan həqiqətlərinin 
dünya miqyasında təbliğində 
yaxından iştirak edir. Frank-
furt, İstanbul, Turin, Moskva 

və digər şəhərlərdə keçirilən 
ənənəvi beynəlxalq kitab sərgiləri 
çərçivəsində almanların Cənubi 
Qafqazda məskunlaşmasının 
200 illiyinə, M.P.Vaqifin 300 
illiyinə, S.Vurğunun 110 illiyinə, 
B.Vahabzadənin 90 illiyinə, 
İ.Əfəndiyevin 100 illiyinə həsr 
olunmuş tədbirlər buna əyani 
misal ola bilər. 

Milli kitabxananın 
beynəlxalq əlaqələrinin ən bariz 
nümunələrindən biri də onun pro-
fessional beynəlxalq təşkilatlarda 
təmsil olunmasıdır. Milli kitabxa-
na 2003-cü ildən Avrasiya Kitab-
xanalar Assambleyasının (BAE) 
üzvü və 5 təsisçisindən biridir, 
1998-ci ildən Beynəlxalq Kitab-
xana Təşkilatları və Assosiasiya-
ları Təşkilatının (İFLA), 2005-ci 
ildəm Avropa Milli Kitabxanaları 
Konfransı Təşkilatının (CENL) 
üzvüdür, 1992-ci ildən Türkdilli 
Ölkələrin Milli Kitabxanaları Bir-
liyinin, 2009-cu ildən İƏT Üzvü 
Olan Ölkələrin Milli Kitabxanaları 
Birliyinin üzvü və yaradıcıların-
dan biridir. Milli kitabxanamız bu 
beynəlxalq təşkilatların müxtəlif 
ölkələrdə keçirilən illik top-
lantılarında və konfranslarında 
mütəmadi olaraq iştirak etməklə 
yanaşı, bu tədbirlərin təşkilatçısı 
və ev sahibi qismində də çıxış 
edir. CENL-in, BAE-nin, İTƏ 
üzvü olan və Türkdilli ölkələrin 
milli kitabxanalarının toplantıları 
Bakıda böyük uğurla keçirilmiş-
dir. 2013-cü ildə Azərbaycan 
Respublikasının Prezidenti cənab 
İlham Əliyevin sərəncamına 
müvafiq olaraq, Milli Kitabxana-
nın 90 illik yubileyi bu beynəlxalq 
təşkilatların təmsilçisi olan 60-dan 
artıq dünya milli kitabxanaları 
rəhbərlərinin iştirakı ilə uğurla 
keçirilmişdir.

Azərbaycan Milli Kitabxa-
nasının əməkdaşları kitabxana 
işinin bu və ya digər məsələlərinə 
dair dünya ölkələrində keçirilən 
beynəlxalq elmi konfranslarda və 
simpoziumlarda, treninqlərdə və 
digər tədbirlərdə də mütəmadi ola-
raq maraqlı elmi məruzələrlə və 
təqdimatlarla çıxışlar edirlər. Milli 
kitabxanamız mütəmadi olaraq 
belə tədbirlərin təşkilatçısı kimi 
də çıxış edərək dünya kitabxana-
larının mütəxəssislərini Bakıda 
toplayır. 

Kitabxanamızın beynəlxalq 
əlaqələrində mütəxəssislərin 
təcrübə mübadiləsinin və staji-
rovkaların təşkili də əhəmiyyətli 
rol oynayır. Son illər ərzində 
mütəmadi olaraq Türkiyənin, Ru-
siyanın, Belarusun, Slovakiyanın, 
Qazaxıstanın, Fransanın, Avstriya-
nın, İranın, ABŞ-ın, Gürcüstanın, 
Misirin və digər ölkələrin milli 
kitabxanalarında, həmin kitab-
xanaların mütəxəssisləri bizim 
kitabxanada təcrübə mübadiləsi 
keçmişlər.

Kərim TAHİROV,  
M.F.Axundov adına 

Azərbaycan Milli 
Kitabxanasının direktoru,  

Əməkdar mədəniyyət işçisi, 
professor

55 aprel 2018-ci il, cümə axşamı

Putin: İŞİD hələ də destruktiv 
potensialını qoruyub saxlayır

�� “Hərbi məğlubiyyətə baxmayaraq, 
İŞİD qruplaşması hələ də dünyanın müxtəlif 
regionlarında hücum etmək qabiliyyətinə malikdir. 
Ona qarşı mübarizə aparmaq üçün beynəlxalaq 
əməkdaşlığın yeni formaları haqqında fikirləşmək 
lazımdır”.

APA-nın Moskva müx-
birinin verdiyi məlumata 
görə, bunu Rusiya Prezidenti 
Vladimir Putin VII Moksva 
Beynəlxalq Təhlükəsizlik 
Konfransının iştirakçılarına 
göndərdiyi məktubunda bildirib. 

“Hərbi məğlubiyyətinə 
baxmayaraq bu terrorçu qrup-
laşma əhəmiyyətli destruktiv 
potensialını, sürətli taktika 
dəyişmək, dünyanın müxtəlıif 
regionlarında hücum etmək ba-
carığını qoruyub saxlayır. Digər 
ekstremist strukturlar da böyük 
təhlükə daşıyır. Bu şəraitdə yeni 
çoxtərəfli əməkdaşlıq formatı 
barədə düşünmək vacibdir”, – 
deyə Rusiya Prezidenti  
vurğulayıb.

Qeyd edək ki, Vladimir 
Putinin konfrans iştirakçılarına 
məktubunu RF Təhlükəsizlik 
Şurasının baş katibi Nikolay 
Patruşev oxuyub. 

Rusiya və Türkiyə “S-400”-lərin tədarük qiymətinə dair razılığa gəliblər
�� Moskva və Ankara “S-400” 

raket-zenit komplekslərin tədarük 
qiymətinə dair razılığa gəliblər. APA-nın 
xəbərinə görə, bunu Rusiya Prezidenti 
Vladimir Putin Ankarada türkiyəli 
həmkarı Rəcəb Tayipp Ərdoğanla 
görüşündən sonra bildirib.   

V.Putin bildirib ki, tərəflər hərbi-texniki sahədə 
Rusiya-Türkiyə əməkdaşlığının vəziyyətini, xüsusən, 
“S-400” raket-zenit komplekslərinin Türkiyəyə tədarükü 
layihəsinin reallaşdırılmasını   müzakirə ediblər.  

“Biz icraatı sürətləndirdik və qiymətlərlə bağlı razı-
lığa gəldik, bu, çox vacibdir”, – deyə Putin qeyd edib.   

O qeyd edib ki, “S-400”-lərin tədarükünü 
sürətləndirmək qərarı türkiyəli həmkarlarımızın xahişi 
əsasında verilib.   

Tramp ABŞ qoşunlarının Suriyadan 
nə vaxt çıxarılacağını açıqlayıb
�� ABŞ hərbçilərinin Suriyadan 

çıxarılmasına dair qərar regionun digər 
ölkələri və müttəfiq dövlətlərlə aparılacaq 
məsləhətləşmələrdən sonra qəbul 
ediləcək.

APA-nın RİA “Novosti”yə istinadən verdiyi 
xəbərə görə, bunu ABŞ Prezidenti Donald 
Tramp Estoniya, Latviya və Litva rəhbərləri ilə 
danışıqlarından sonra deyib.   

Ötən həftə Tramp ABŞ ordusunun Su-
riyadan çıxarılacağını bəyan etmişdi. Lakin 
onun administrasiyası bu cür planın olduğunu 
təsdiqləməyib.

General-leytenant Yaşar Aydəmirov:  
Aprel döyüşləri Azərbaycan 

Ordusunun gücünü düşmənə göstərdi 
�� Azərbaycan Respublikasının Prezidenti 

yanında Bilik Fondu, Azərbaycan Respublikası Silahlı 
Qüvvələrinin Hərbi Akademiyası və Peşə Təhsili üzrə 
Dövlət Agentliyinin birgə təşkilatçılığı ilə aprelin 3-də 
Texnika və Texnologiyalar üzrə Bakı Dövlət Peşə 
Təhsili Mərkəzində “Vətən mənə oğul desə…” adlı 
maarifləndirici tədbir keçirilib.

Silahlı Qüvvələrin 100 illiyi 
və 2016-cı ilin qalibiyyətli Aprel 
döyüşlərinin ikinci ildönümü 
münasibətilə təşkil edilmiş 
mərasimdə əvvəlcə Azərbaycanın 
Dövlət himni səslənib, sonra 
torpaqlarımızın işğaldan azad 
edilməsi uğrunda döyüşlərdə 
şəhid olmuş igid Vətən övladları-
nın xatirəsi bir dəqiqəlik sükutla 
yad edilib. Aprel döyüşlərinə həsr 
olunmuş sənədli film göstərilib. 

Mərkəzin direktoru, iqtisad 
elmləri üzrə fəlsəfə doktoru Qabil 
Həsənov Silahlı Qüvvələrin və 
Qarabağ müharibəsinin tədbirdə 
iştirak edən veteranlarını salam-
layıb, ölkəmizdə peşə təhsilinin 
müasir tələblər səviyyəsində 

qurulmasına göstərilən diqqət və 
qayğıdan danışıb.

General-leytenant Yaşar 
Aydəmirovun “Aprel döyüşləri 
qələbəyə aparan yolun başlanğıcı-
dır” və Bilik Fondunun ölkədaxili 
layihələr sektorunun müdiri 
Hacı Abdullanın “Gənclərin 
hərbi vətənpərvərlik tərbiyəsi 
dövlətimizin siyasətində” mövzu-
sunda maarifləndirici mühazirələri 
dinlənilib.

Qeyd olunub ki, Aprel 
döyüşləri Azərbaycan Ordusu-
nun gücünü düşmənə göstərdi. 
Döyüşlər 2016-cı il aprelin 
1-dən 2-nə keçən gecə və gün 
ərzində bütün cəbhə boyu 
Azərbaycan mövqeləri və yaşayış 

məntəqələrinin Ermənistan 
silahlı qüvvələri tərəfindən güclü 
artilleriya atəşinə məruz qalma-
sından dərhal sonra 257 kilometr 
uzunluğunda olan təmas xətti 
boyu başlanıb. Cəbhənin Ağdərə-
Tərtər-Ağdam və Xocavənd-
Füzuli istiqamətində yerləşən 
birləşmələr, artilleriya bölmələri 
və digər qoşun növlərinin birgə, 
əlaqəli fəaliyyəti nəticəsində qısa 
müddətdə Ermənistan silahlı 
qüvvələrinə qarşı cavab tədbirləri 
həyata keçirilib. Döyüşlər 
Azərbaycan Silahlı Qüvvələrinin 
qələbəsi ilə nəticələnib, Tərtər 
rayonunun Talış kəndi ətrafındakı 
yüksəkliklər və Seysulan kəndi, 
Cəbrayıl rayonunun Lələtəpə 
yüksəkliyi və Cocuq Mərcanlı 
kəndi, Goranboy rayonunun Gü-
lüstan, Tərtər rayonunun Qazaxlar 
və Tərtər rayonunun Madaqiz 
kəndləri istiqamətində yollar 
düşməndən azad olunub. 320 
erməni hərbçisi ölüb, 500-ü yara-
lanıb, 30 tank və zirehli maşın, 25 
artilleriya qurğusu məhv edilib. 
Aprel döyüşləri Dağlıq Qarabağda 

1994-cü ildə atəşkəs haqqında  
saziş imzalandıqdan sonra baş 
verən ən şiddətli döyüş olub. 

Ölkəmizin ərazi bütövlüyü-
nün bərpası uğrunda dövlətimizin 
apardığı genişmiqyaslı hərbi-
siyasi fəaliyyət faktlarla diqqətə 
çatdırılıb, gənclərin hərb 
tariximizdən, aprel döyüşlərindən 
ciddi dərs almasının vacibliyi 
vurğulanıb.

Nizami Rayon Veteranlar 
Şurasının sədri Yəhya Ağayev, 
rayon icra hakimiyyətinin ictimai-
siyasi və humanitar məsələlər 
şöbəsinin baş məsləhətçisi İsa 
Hüseynov hərbi vətənpərvərlik 
ruhlu tədbirlərin əhəmiyyətini 
qeyd edərək, bütün uğurların 
başlanğıcında elmin, biliyin, ma-
arifçiliyin durduğunu bildiriblər, 

belə tədbirlərin davamlı olmasını 
arzulayıblar. 

Mərkəzin şagirdlərinin 
ifasında Vətənə, torpağa, şəhidlərə 
həsr olunmuş şeirlər səslənib. 
Dinləyicilərin çoxsaylı sualları 
cavablandırılandan sonra tədbirin 
qonaqları şagirdlərin əl işlərindən 
ibarət sərgi ilə də tanış olublar.

Bilik Fondunun Mətbuat 
xidməti bildirir ki, təşkilatçı 
qurumlar tərəfindən Azərbaycan 
Xalq Cümhuriyətinin, 
azərbaycanlıların soyqırımının 
və Silahlı Qüvvələrimizin 100 
illiyinə həsr olunmuş birgə  
maarifçilik tədbirləri il boyu bütün 
regionlarda keçiriləcəkdir.

“Xalq qəzeti”

Azərbaycan Xalça Muzeyində  
“Bakı xalçaları. Yeni çeşnilər” layihəsinin 

və “Xətayi” xalçasının təqdimatı olub

�� Aprelin 4-də Azərbaycan Xalça Muzeyində 
yeni hazırlanmış xalça və çeşnilərdən ibarət sərgi açılıb.

AZƏRTAC xəbər ve-
rir ki, sərgi Mədəniyyət və 
Turizm Nazirliyi, Heydər 
Əliyev Fondunun “Regional 
İnkişaf” İctimai Birliyi (RİİB), 
Azərbaycan Xalça Muzeyi 
və Zirə Mədəniyyət Mərkəzi 
– Eko-Parkın təşkilatçılığı 
ilə reallaşıb. Həmçinin sərgi 
çərçivəsində “Bakı xalçaları. 
Yeni çeşnilər” kitabının və 
Heydər Əliyev Fondu tərəfindən 
muzeyə verilən Qarabağın XVII 
əsrə aid “Xətayi” xalçasının 
təqdimatı olub.

Tədbirdə çıxış edən 
Azərbaycan Xalça Muzeyinin 
direktoru Şirin Məlikova bil-
dirib ki, bu layihə Azərbaycan 
Respublikasının Birinci 
vitse-prezidenti, Heydər Əliyev 
Fondunun prezidenti Mehriban 
Əliyevanın dəstəyi ilə həyata 
keçirilib. Ölkəmizdə xalçaçılı-
ğın tarixindən danışan muzeyin 
direktoru hazırda bu sənətin 
daha da inkişaf etdirilməsindən 
söz açıb. Mütəmadi olaraq 
dövlət tərəfindən xalçaçılı-
ğa böyük diqqətin olduğunu 
bildirən Ş.Məlikova söyləyib 
ki, bu gün Azərbaycan xalçaları 
dünyanın hər yerində tanınır. O, 
Xalça Muzeyinin ekspozisiyası-
na yeni tarixi xalçaların təqdim 
edilməsində göstərilən dəstəyə 
görə birinci xanım Mehriban 
Əliyevaya təşəkkürünü bildirib.

Mədəniyyət və turizm 
naziri Əbülfəs Qarayev 
ölkəmizin mədəni həyatında 
əldə olunan uğurlardan danışıb. 
Belə layihələrin təqdimatının 
qeyd edilən uğurların sırasında 
olduğuna diqqət çəkən nazir 
deyib: “Bu gün çox əlamətdar 
hadisənin şahidiyik. Azərbaycan 
xalçaçılıq sənətinin tarixi 
qədim olduğu kimi çeşidləri 

də fərqlidir. Zirə Mədəniyyət 
Mərkəzi – Eko-Parkın həyata 
keçirdiyi “Bakı xalçaları. Yeni 
çeşnilər” layihəsi çərçivəsində 
Bakı qrupuna aid yeni 29 xalça 
çeşnisi tərtib olunub. Bunların 
əsasında xalçalar toxunub, 
“Bakı Xalçaları. Yeni çeşnilər” 
adlı kitab hazırlanıb. Bildiyiniz 
kimi, Zirə Mədəniyyət Mərkəzi 
– Eko-Park 2015-ci ildə Heydər 
Əliyev Fondunun təşəbbüsü ilə 
yaradılıb. Mərkəzin fəaliyyət 
istiqamətlərinə Zirə Xalça Mu-
zeyi, Xalça Tədrisi Mərkəzi və 
Xalçaçılıq Müəssisəsi də daxil-
dir. Azərbaycan xalçaları bizim 
tariximizdə böyük rol oynayır. 
2016-cı ildən fəaliyyət göstərən 
Zirə Xalçaçılıq Müəssisəsində 
Azərbaycanın Bakı qrupu 
xalçaçılıq ənənələrinə uyğun 
klassik və müasir çeşnili xalça-
ların toxunması uğurla həyata 
keçirilir. Xalça bizim yaşayış 
tərzimizin bir parçasıdır. Bu 
gün Heydər Əliyev Fondunun 
prezidenti Mehriban Əliyevanın 
rəhbərliyi ilə mədəniyyətimizin 
bütün sahələrində çox uğur-
lu layihələrin şahidiyik. 
Heydər Əliyev Fondunun 
dəstəyi ilə Qarabağın XVII 
əsrə aid “Xətayi” xalçasının 
ölkəmizə qaytarılması və 
muzeyə verilməsi buna bariz 
nümunədir. Fond öz imkanla-
rı hesabına dünyanın bir sıra 
muzeylərindən bizə məxsus 
olan xalçaları ölkəmizə qaytar-
maq üçün işlər görür və buna 
nail olur. Mədəniyyətimiz bu 
gün ölkə hüdudlarını aşaraq 
müxtəlif ölkələrdə təqdim edilir. 
Ölkəmizə çoxsaylı turistlər 
gəlir. Turistlərin tanış olduğu 
məkanlardan biri də Xalça 
Muzeyidir. Fürsətdən istifadə 
edib bu layihənin təqdim olun-

masında əməyi olan hər kəsə 
təşəkkürümü bildirirəm”.

Sonra Heydər Əliyev 
Fondunun dəstəyi ilə xaricdən 
ölkəmizə gətirilən XVII 
əsrə aid Qarabağın tanınmış 
“Xətayi” xalçası Azərbaycan 
Xalça Muzeyinə təqdim olunub. 
“Xətayi” xalçası Azərbaycan 
xalçaları arasında özünəməxsus 
yer tutur. Çünki bu xalçalar 
vaxtilə Qarabağda toxunar 
və İpək Yolu vasitəsilə xarici 
ölkələrə daşınardı. Təəssüf ki, 
hazırda ölkəmizdə belə xalça-
lardan qalmayıb. Bu baxımdan 
“Xətayi” xalçasının Heydər 
Əliyev Fondunun dəstəyi ilə 
Azərbaycana qaytarılması 
mədəniyyətimiz üçün böyük 
töhfədir.

Sərgi çərçivəsində "Bakı 
Xalçaları. Yeni çeşnilər" adlı 
kitabın təqdimatı da olub. 
Kitabda Bakı kəndlərində 
tətbiqi sənətin tarixi, klassik 
sənətkarlıq ənənələri, yeni ya-
radılan çeşnilər, Bakı xalçaçılıq 
qrupu haqqında məlumatlar 
əksini tapıb. Kitab ölkənin 
görkəmli xalça mütəxəssisləri 
və sənətşünaslarının iştira-
kı ilə tərtib edilib. Burada 
Azərbaycanın xalçaçılıq sənəti, 
klassik Bakı xalçaları, xüsusilə 
yeni yaradılmış xalça çeşniləri 
haqqında geniş məlumat verilir.

Tədbirdə Dünya Turizm 
Təşkilatının baş katibi Zurab 
Pololikaşvili də iştirak edib.

Aprelin 15-dək davam 
edəcək sərgi qonaqlarda zəngin 
təəssürat yaradıb.

Qeyd edək ki, bu xal-
ça Heydər Əliyev Fondu 
tərəfindən muzeyə verilən ikinci 
hədiyyədir. Belə ki, 2017-ci 
ildə Heydər Əliyev Fondunun 
dəstəyi ilə ölkəmizə gətirilən 
XVIII əsrə aid qədim Şirvan 
tikmə nümunəsi də Xalça 
Muzeyinə hədiyyə edilmişdi.


